
GIDROPOETONIMLARNING ONOMASTIK BIRLIKLAR TIZIMIDAGI O‘RNI 
 

ОНОМАСТИЧЕСКИЕ ЕДИНИЦЫ ГИДРОПОЭТОНИМА МЕСТО В СИСТЕМЕ 
 

ONOMASTIC UNITS OF HYDROPOETHONYM PLACE IN THE SYSTEM 
 

Bozorova Rufina Sharopovna1 

 
1Bozorova Rufina Sharopovna ─ Buxoro davlat universiteti o‘qituvchisi 

 
Annotatsiya 

Jahondagi barcha xalqlar kabi nemis va o‘zbek tillarida gidronimlar deb ataladigan suv bilan bog‘liq tabiat 
hodisalari, suv havzalari va inshootlari nomini atab keluvchi onomastik birliklar yaxlit bir tizimni tashkil qiladi. Agar ular 
badiiy matnda poetik maqsad yo‘lida qo‘llansa, gidropoetonim darajasiga ko‘tariladi.Gidropoetonimlar qo‘llanishi shoir va 
yozuvchi – ijodkorning poetik mahorati bilan bog‘liq. Ular tabiatda o‘z-o‘zidan mavjud okean, dengiz, daryo, ko‘l 
singarilarni bir-biridan farqlash, identifikatsiyalash, qayd etishdan tashqari turli ko‘chma ma’nolarda kelganda har biri 
makro va mikrosemantik maydonlarni hosil qilishi kuzatiladi. 

Аннотация 
Как и у всех народов мира, ономастические единицы, называющие связанные с водой явления 

природы, водные объекты и сооружения, называемые в немецком и узбекском языках гидронимами, образуют 
целую систему. Если они используются с поэтической целью в художественном тексте, они поднимаются на 
уровень гидропоэтонима. Употребление гидропоэтонимов связано с поэтическим мастерством поэтов и 
писателей. Помимо дифференциации, идентификации и регистрации таких явлений, как океан, море, река и 
озеро, которые существуют сами по себе в природе, замечено, что, когда они имеют разные переносные 
значения, каждый из них создает макро- и микросемантические поля. 

Abstract 
Like all nations of the world, the onomastic units that name water-related natural phenomena, water bodies and 

structures, which are called hydronyms in German and Uzbek languages, form a whole system. If they are used for a 
poetic purpose in an artistic text, they rise to the level of hydropoetonym. The use of hydropoetonyms is related to the 
poetic skills of poets and writers. In addition to differentiating, identifying, and recording things like the ocean, sea, river, 
and lake that exist by themselves in nature, it is observed that when they come in different figurative meanings, each of 
them creates macro and microsemantic fields. 

 
Kalit so‘zlar: poetonimologiya, poetonim, gidropoetonim, makrosemantik maydon, mifopoetonim, 

oykopoetonim, urbopoetonim, xoropoetonim 
Ключевые слова: поэтонимия, поэтоним, гидропоэтоним, макросемантическое поле, 

мифопоэтоним, ойкопоэтоним, урбопоэтоним, хоропоэтоним 
Key words: poetonymy, poetonym, hydropoetonym, macrosemantic field, mythopoetonym, oikopoetonym, 

urbopoetonym, choropoetonym. 

 
KIRISH 

Kishilik jamiyati tarixida suv eng zarur ehtiyoj manbai sifatida qadrlanib kelingan. Suv 
yerdagi eng oddiy va dastlabki suyuqlik bo‘lishi bilan birga barcha tirik organizmlar, mavjudotlar va 
insonlar uchun eng muhim hayotiy unsur hisoblanadi. Haqiqatan ham, suv tabiat va inson 
mavjudligi hamda tiriklikni belgilovchi mo‘jiza, beqiyos neʼmatdir. 

Hozirgi kunda ham suv ijtimoiy-iqtisodiy faoliyatning barcha sohalari uchun eng muhim 
hayotiy ahamiyatga ega tabiatning noyob unsuri bo‘lib, odamlarning kundalik ehtiyojidan tortib 
iqtisodiyotning barcha tarmoqlari, xususan, qishloq xo‘jaligi va sanoat korxonalari, shuningdek, 
ekologik muvozanatni saqlashda hayotiy resurs hisoblanadi. 

Shuni alohida taʼkidlash joizki, bugungi kunda insoniyat hayotidagi tabiiy ofatlar, suv 
toshqinlari, suv yetishmovchiligi, suv resurslarining ifloslanishi va transchegaraviy daryolar 
muammolari dunyo xalqlarini yana bir bor ushbu neʼmatga jiddiy eʼtibor berishga undamoqda. 

 
 

NATIJA VA MUHOKAMA 
Jahonning turli mintaqalari va madaniyatlarida suv universal ramziy vazifalarni bajarib 

kelmoqda. U suyuq, qattiq va bug‘ ko‘rinishida doimo harakatda bo‘lib, ummon, dengiz va 
daryolarni paydo qiladi, yulduzlar nuri ostida o‘z tusini o‘zgartiradi, issiqlik taʼsirida bug‘ga aylanadi 

yoki ko‘zgu singari predmetlar va jonli mavjudotlarni o‘zida aks ettiradi. Suv o‘simliklarga jon 
bag‘ishlab, kishilar va hayvonlarning tashnaligini qondiradi, insonlarning sabr-matonatini sinaydi, 
ularga sog‘lik-salomatlik, shifo beradi. 

Tarixga nazar solinsa, o‘tmishda suv masalasi murakkab muammo bo‘lganligi bois katta 
bahs-tortishuvlar, hatto urushlarga sabab bo‘lganligi haqida manbalar guvohlik beradi. Qolaversa, 
ko‘plab olimlar, shoiru adiblar tabiatning ushbu bebaho neʼmatiga bag‘ishlab ko‘plab asarlar 
yozgan. Buyuk shoir Аlisher Navoiyning qarashlariga ko‘ra, inson vujudi tabiat jismlari singari o‘t, 
suv havo va tuproqdan tashkil topgan. Shu bilan birga, unda hissiyot, ruh va aql mujassam bo‘lib, 
ruhiy hayot o‘sha to‘rt unsurdan iborat bo‘lgan jismlar tomonidan harakatga 
keladi[1]. Mavlono Jaloliddin Rumiy suvning barcha tirik organizmlar, nabotot (o‘simliklar) va 
insonlar uchun behad muhimligiga alohida eʼtibor qaratib: 

Suv sadosi bongi Isrofil erur, 
Tirgizur hatto o‘lik jonlarni ul[2], 

 –deb yozgan edi. 
Darhaqiqat, suvsiz hayot bo‘lmaydi. Jazirama saratonda tashnalik azobini chekayotgan 

odam bir qultumgina suv uchun bor boyligini berib yuborishga ham rozi bo‘lishi bilan bog‘liq ko‘plab 
hayotiy misollarni keltirish mumkin.Maʼlumki, yer sharidagi barcha tirik organizm isteʼmol qiladigan 
ozuqaning 80 – 90 foizi suvdan iborat bo‘lib, inson hayoti davomida taxminan 35 tonna suv 
ichadi.O‘z navbatida, inson tanasining 70 – 75 foizi, uning hayot faoliyatini boshqaradigan miyaning 
90 foizi, qonning 95 foizi suvdan tashkil topgan[3]. 

Suvsiz hayotni tasavvur qilib bo‘lmaydi.Suv barcha tirik mavjudotlar uchun muhim 
ahamiyatga ega. Yer yuzasining qariyb 71 foizi ushbu tabiiy element bilan qoplangan. Shundan 
atigi bir foizga yaqini inson hayoti uchun bevosita zarur bo‘lgan chuchuk suvdir. Inson tanasining 
ham taxminan 70 foizi suvdan iborat. Suv hayot uchun zaruriy shartdir. Ushbu zaruriylikni erta 
rivojlangan sivilizatsiyalarning suv yaqinida paydo bo‘lganligi bilan izohlash mumkin: misrliklar Nil 
daryosi, bobilliklar Furot va Dajla, xitoyliklar Xuanxe, hindistonliklar esa Hind daryosi yaqinida 
paydo bo‘lishgan. Barcha madaniyatlarning rivojlanishiga suv bilan to‘qnashuvlar chuqur ta’sir 
ko‘rsatgan. 

Suvning madaniy tarixida Xartmut Bo‘hme suvni "mutlaq hodisa" deb ataydi, chunki uning 
fikricha, insonning keng ko‘lamli o‘lchamlari-tarix, madaniyat, ekologiya, shuningdek, tana va ruh-
bu element bilan belgilanadi. Unda nafaqat tabiatshunoslar va ekologlar, balki diniy va 
adabiyotshunos olimlar, psixoanalist va madaniyat tadqiqotchisi ham ishlaydi [4]. Nihoyat, suv 
fanlararo tadqiqotlarning markazi desak aslo mubolag‘a bo‘lmaydi. 

Jahondagi barcha xalqlar tilida suv bilan bog‘liq tabiat hodisalari, turli suv havzalari va 
inshootlari nomini atab keluvchi onomastik birliklar (gidronimlar) tizimi mavjud bo‘lib, badiiy matnda 
ular gidropoetonim darajasida ijodkorning poetik mahoratini namoyon etishga xizmat qiladi. Bu esa 
gidronim va gidropoetonimlarning til va nutqdagi ifoda imkoniyatlarini nafaqat bir, balki turli til tizimi 
doirasida qiyosiy aniqlash, ular shakllanishining nominatsion-motivatsion asoslarini har bir xalq 
tarixi, ma’naviy-madaniy qadriyatlari bilan birgalikda o‘rganish muhimligini ko‘rsatadi. 

Dunyo tilshunosligida onamastik birliklarning badiiy matndagi poetikasini o‘rganishga 
qiziqish hamisha yuqori bo‘lgan. Bunday qiziqish gidropoetonimlar bilan ham bog‘liq. Turli 
onomastik birliklar qatori gidropoetonimlarning tilda leksik-semantik, milliy-madaniy, badiiy matnda 
esa etnolingvistik, lingvostilistik, lingvopoetik xususiyat kasb etishini asoslash, har xil tizimli nemis 
va o‘zbek tillari doirasida nomlanishining motivatsion asoslarini yoritish, tarjima jarayoniga daxldor 
ekvivalentlik, adekvatlik parametrlarini aniqlash zarur masalalardandir. 

Poetonimologiya –poetonimlar bilan shug‘ullanadigan onomastikaning bir bo‘limi nomidir. 
Onomastika esa biror tildagi atoqli otlar majmui yoki tilshunoslikning atoqli otlar haqidagi bo‘limi 
nomihisoblanadi. 

Gidropoetonim (yunoncha “suv” va poetonim) – topopoetonimning bir turi bo‘lib, matnda 
ta’kidlab o‘tilgan voqe’likdagi mavjud bo‘lgan suvli ob’yekt nomini bildirib keladi. Topopoetonim esa 
(yunoncha “joy” va poetonim) – badiiy matnda tilga olingan aniq geografik hududga mos keluvchi 
joy nomi. Topopoetonimlar, o‘znavbatida, gidropoetonimlar, mifopoetonimlar, oykopoetonimlar, 
urbopoetonimlar, xoropoetonimlarga bo‘linadi. Yer yuzasining katta qismini suvliklar tashkil qilgani 
sababli gidropoetonimlar ham topopoetonimlarning eng keng tarqalgan turi hisoblanadi. 

Gidropoetonimlar poetik onomastikaga xos terminlardan biridir. U til va adabiyot 
integratsiyasi mahsuli sifatida yuzaga chiqishi tufayli lingvopoetik hodisa sifatida qaralib, 
onomastika sohasiga tegishli hisoblanadi. Shuning uchun gidropoetonimlarni lingvo+poetika 
birligiga asoslangan tamoyillar asosida o‘rganishga to‘g‘ri keladi. Chunki gidropoetonimlar ham 
boshqa onomastik birliklar qatori lingvopoetik jihatdan muayyan vazifalarni bajarishga 
xoslangandir. 

Аgar gidropoetonimlar lingvopoetik tamoyillar asosida tahlil va tadqiq qilinsa, ular badiiy 
matnda: 

birinchidan, badiiy-estetik taʼsirchanlikni yuzaga keltirish; 
ikkinchidan, salbiy yoki ijobiy maʼnoni yuzaga chiqarish; 
uchinchidan, allyuziv nom sifatida matnni shakllantirish hamda intertekstuallikni taʼminlash; 
to‘rtinchidan, satirik ifodani yaratish; 
beshinchidan, inson ruhiy holati yoki vaziyatini, umuman, ifodalanayotgan voqelikni 

baholash, unga ekspressiv, emotsional hamda intensiv munosabatni ifodalash; 
oltinchidan, ijodkor uslubini belgilash, 
yettinchidan, asar mohiyatini anglash va anglatish maqsadida ritorik murojaat bilan chiqish 

maqsadlarida qo‘llanishi ayonlashadi. 
Gidropoetonimlar badiiy matn bilan bog‘liq hodisalar sifatida, odatda, ijodkor badiiy 

maqsadiga muvofiq qo‘llanadi va bunda turli ekspressiv, intensiv xususiyatlarini namoyon etadi. 
Shu bilan o‘zining muayyan badiiy yukka, poetik qimmatga ega ekanini ko‘rsatadi. Bundan 
anglashiladiki, badiiy matndagi tabiiy hodisalarni ifodalab kelgan har qanday so‘z yoki nom emas, 
balki ijodkor badiiy niyatini yoritishga xizmat qilgan suv nomlarigina gidropoetonim hisoblanadi. 

Shunday qilib, muayyan suv nomlarini anglatib, uni atab keluvchi hamda ijodkor badiiy 
niyati, subʼektiv munosabatiga muvofiq poetik vazifaga yo‘naltirilgan bunday leksik birliklar 
“gidropoetonimlar” deb ataladi. Ular boshqa onomastik birliklar kabi badiiy matnda onomastik 
metafora, allyuziv nom, “so‘zlovchi” nom kabi lingvopoetik vazifalarda keladi. 

Gidropoetonimlar leksik-semantik va estetik-stilistik jihatdan alohida xususiyatlarga ega. 
Ijodkorlar ular orqali o‘zlarining tabiat olamiga munosabatini ham ifodalaydilar. 

ADABIYOTLAR TAHLILI 
Har qanday tilning ma’naviy boyligini, negizi va nafosatini undagi so‘zlarbelgilaydi. Shu 

sababli so‘zlarni barcha mutafakkirlar javohirlarga, marvarid va durlarga qiyos qilishadi. Har bir 
tilning qanchalik boy va serqirraligi, birinchi navbatda, mana shu so‘z-durlarning miqdori bilan 
belgilanadi. Tilshunoslar so‘zlarni ikki ulkan guruhga tasnif qilishlari lozim: turdosh otlar va atoqli 
otlar. Turdosh otlar borliqdagi narsalar, voqea va hodisalar haqidagi tushuncha va tasavvurlarni 
umumlashtirib ataydi. Chunonchi, «suv» so‘zi har qanday suvlikning umumiy nomidir. Shuningdek, 
«okean», «dengiz» va boshqa so‘zlar ham har qanday katta va kichik suv havzasining 
umumlashma nomidir. Umumlashtirish, umumlashma mushohada yurita olish inson tafakkurining 
ulug‘ mo‘jizasi, fikrlash tojidir. Ammo insonning hayotiy ehtiyoji, tabiatning serqirra sirlarini bila 
borish qadimda inson uchun borliqdagi neki narsalar, ob’ektlar, voqea va hodisalarni hatto 
odamlarning o‘zini bir-biridan farqlash, alohida ajratish, ya’ni ularga alohida maxsus nom berish 
ehtiyojini tug‘dirgan. Natijada tilda juda qadim davrdayoq tilshunoslar fanda atoqli otlar deb 
yuritladigan so‘zlar yuzaga kela boshlagan. Atoqli otlar alohida, yakka holda olingan narsalar, 
jug‘rofiy ob’ektlar va hodisalar uchun berilgan maxsus nomlardir. Agarda turdosh otlar narsa va 
hodisalar uchun berilgan tushunchani umumlashtirib, mujassamlab atasa, atoqli otlar yakkalab, bir-
biridan ajratib, farqlab ataydi. 

«Daryo» so‘zi o‘zbek tilida har qanday daryolarning umumiy nomidir, ammo Germaniyadagi 
Reyn, O‘zbekistondagi Zarafshon, Amudaryo, Sirdaryo, Qoradaryo, Oqdaryo, Qashqadaryo va 
Surxondaryo so‘zlari esa alohida daryolarning atoqli otidir. Ko‘rinadiki, atoqli otlarning asosiy 
vazifasi bir turdagi narsalar, joylar o‘rinlarini bir-biridan farqlash, ajratishga xizmat qilishdir.  

 
XULOSA 

Xulosa sifatida aytish mumkinki, gidropoetonimlar, avvalo, gidropoetonimologiya makro 
ko‘lamini hosil qiladi. Keyin esa uning mikromaydonlari: suv havzalari (ummon, dengiz, daryokabi) 
hamda suv inshootlari (ombor, kanal, hovuz, quduq singari) yuzaga chiqadi. Shu o‘rinda 
gidropoetonimlar suvliklarning umumiy va ko‘chma nomini bildirishga xizmat qiladi. Ko‘pincha yirik 

makro guruhdagi gidropoetonim mayda ma’noviy guruhchalar shakllanishiga olib kelgan. Til va 
nutqda suv havzalari va inshootlari nomlari semantikasi, suv analoglari o‘z o‘rniga, mazmun-
mohiyatiga ega. 

